
Aranaren mezuaz 
TXILLARDEGI / Hizkuntzalari eta idazlea 

Aste honetantxe bete dira 
Arana-Goiriren hilondoko 90 
urteak. 

Oro har, beraz, Sabinoren 
mezuak bere lehenengo men-
debetea burutu duela esan 
daiteke. 

Sabinoren arrazakeria, 
esate baterako, zokoratuta 
gelditu da. Edonork ikusten du gaur, hizkun-
tzaren gaineak «arrazaren garbitasuna» jartzea, 
zentzugabekeria dela; nahiz joera hori ulertu 
ahal izan: «Europa aireek» (zenbait airek, ho-
beki esateko) horretara bultzatzen zutelako. 

Bide bertsutik, Sabinoren elizkeria izkutatu 
egiten da. Abertzaleak kristau, apostoliko, eta 
erromatarra zergatik izan behar duen ez dugu 
ulertzen. 

Eta horrela beste puntu askotan. 
Hain zuzen ere, Sabinok gauza horiek eta 

abertzaletasuna zergatik uztartu nahi izan zi-
tuen ez dugu konprenitzen. Projeku ideologiko 
eta abstraktoan, osoki desbideratu zen. 

Alderantziz, Espainiarekin eteteko bere hel-
buruan, Abandoko aberkideak asmatu egin 
zuen. Herrien berreskurapenean, burujabetza 
da lehenengo urratsa; eta honen bidez garaian 
garaiko independentziarik handiena lortzea. 
Hetero-Determinaziotik, Auto-Determinaziora 
pasatzea. Horra bidea: Palestinan eta Kotxin-
txinan. 

«Se ha de conseguir que vuelva el rey de Es-
paña a la Corte de Madrid» kantatzen zuten 
gure arbasoek. Eta Arana-Goirik hau esan zien: 
«Ez, aberkideok. Ze Madrileko gorte, eta ze 
debru? Euskal arazoak ez du ezer onik espero 
izatekorik Madrileko gortetik: ez Alfonso eta 
ez Carlosengandik. Euskal arazoa euskaldunok 
konpondu behar dugu». 

Mezuaren ondorioak ezin garbiago agertzen 
zaizkigu. 




